
ՀԻՄՆԱՎՈՐՈՒՄ
«Թանգարանային գործի ոլորտում Անկախ Պետությունների Համագործակցության մասնակից պետությունների համագործակցության մասին» համաձայնագրի ստորագրման նպատակահարմարության 

Համաձայնագրի նախագծի հիմնական նպատակը ԱՊՀ մասնակից պետությունների տարածքում թանգարանացուցահանդեսային փոխանակումը զարգացնելու համար բարենպաստ պայմանների ստեղծումն է։  
Փաստաթղթի ընդունման արդիականությունն ու անհրաժեշտությունը պայմանավորված է ԱՊՀ-ի շրջանակներում այնպիսի նորմատիվ իրավական ակտի բացակայությամբ, որով համակարգված ձևով կսահմանվի Անկախ Պետությունների Համագործակցության երկրների համագործակցությունը թանգարանային գործի բնագավառում։  
Հիշյալ բնագավառում փոխգործակցության հարցերը մասնակիորեն արտացոլված են «Մշակույթի բնագավառում համագործակցության մասին» 1992 թվականի մայիսի 15-ի համաձայնագրի և «Անկախ Պետությունների Համագործակցության մասնակից պետությունների մարդասիրական համագործակցության մասին» 2005 թվականի օգոստոսի 26-ի համաձայնագրի մեջ։ 
Այդ ուղղությամբ համագործակցության խորացումը նախատեսված է 2011 թվականի մայիսի 19-ի Անկախ Պետությունների Համագործակցության մասնակից պետությունների՝ մշակույթի ոլորտում համագործակցության հայեցակարգով։
Համաձայնագրի նախագծի հոդվածների հիմքում դրվել են թանգարանային գործի արդիական ուղղություններով փոխգործակցության նորմերը, որոնցով սահմանվում են թանգարանային առարկաների պահպանվածությունն ու ժամանակին վերադարձը, այդ թվում՝ դատական անձեռնմխելիությունը, հայցի ապահովմանն ուղղված միջոցների մասով անձեռնմխելիությունը և թանգարանային առարկաների վերաբերյալ դատարանի որոշումը կատարելու մասով անձեռնմխելիությունը, համատեղ ցուցահանդեսային նախագծերի ու գիտական ծրագրերի իրագործումը, թանգարանային աշխատողների վերապատրաստման և որակավորման բարձրացման ոլորտում համագործակցությունը, փորձի փոխանակումը ցուցահանդեսների կազմակերպման ժամանակ ժամանակակից տեխնոլոգիաների ներդրման, ինչպես նաև թանգարանային առարկաների պահման, ռեստավրացիայի և պահպանման բնագավառում, թանգարանային առարկաների էլեկտրոնային պատճենների պատրաստումն ու փոխանակումը և այլն։  
Համաձայնագրի դրույթները չեն հակասում Հայաստանի Հանրապետության օրենսդրությանը և չեն պարունակում Հայաստանի Հանրապետության օրենքներում  փոփոխություններ կատարելու կամ նոր օրենքներ ընդունելու նորմեր: Համաձայնագրով Հայաստանի Հանրապետությունը չի ստանձնում ֆինանսական պարտավորություններ:
Համաձայնագրի ընդունումը կնպաստի մշակույթի ոլորտում ԱՊՀ մասնակից պետությունների փոխգործակցության ամրապնդմանը,  թանգարանային գործի բնագավառում համագործակցության լավագույն ավանդույթների պահպանմանը և ԱՊՀ երկրների թանգարանացուցահանդեսային փոխանակման ընդլայնմանը։ 
[bookmark: _GoBack]Ելնելով վերոգրյալից՝ Հայաստանի Հանրապետության մշակույթի նախարա-րությունը նպատակահարմար է գտնում «Թանգարանային գործի ոլորտում Անկախ Պետությունների Համագործակցության մասնակից պետությունների համագործակցության մասին»  համաձայնագրի ստորագրումը:




